
ᓄᓇᓕᐸᐅᔭᐃᑦ ᐃᖃᓗᐃᑦ ᑎᒥᖓᑦ 

ᑲᑎᒪᔾᔪᑎᕕᓂᖏᑦ ᐃᓄᓐᓂᒃ ᑐᓴᕋᓱᐊᕐᓂᖃᑦᑎᓪᓗᒋᑦ  

 

ᓇᒡᒐᔾᔭᐅᓕᖅᑭᒻᒥ, 8-ᖑᑎᓪᓗᒍ ᒪᐃ, 2018, ᐱᒋᐊᖅᑐᑎᒃ 6-ᒧᐊᖅᑎᓪᓗᒍ ᐅᓐᓄᒃᑯᑦ ᑕᐃᑲᓂ 

ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᕕᐊᓂ.  

 
ᑲᑎᒪᔩᑦ ᐅᐸᒃᓯᒪᔪᑦ 

ᒪᐃᔭ ᒪᑕᓖᓐ ᕆᐊᑦᕘᓐ, ᐃᒃᓯᕙᐅᑕᖅ  

ᒪᐃᔭᐅᑉ ᑐᒡᓕᐊ ᕉᒪᐃᓐ ᓯᑏᕙᓐᓴᓐ  

ᑲᑎᒪᔨ ᑯᑐᓛ ᒪᑦᓯᔨ  

ᑲᑎᒪᔨ ᔭᐃᓴᓐ ᕉᑲᓐ  

ᑲᑎᒪᔨ ᑎᐅᕆ ᑖᐱᓐ  

ᑲᑎᒪᔨ ᓄᐊ ᐸᐹᑦᓯ  

ᑲᑎᒪᔨ ᔪᐊᓇᓯ ᐊᑯᒪᓕᒃ  

ᑲᑎᒪᔨ ᑲᐃᐅᓪ ᓯᐊᐳᑦ  

 

ᐅᐸᒃᓯᒪᖏᑦᑐᖅ 

ᑲᑎᒪᔨ ᓴᐃᒪᓐ ᓇᑖᖅ  

 

ᐃᖅᑲᓇᐃᔭᖅᑏᑦ ᐅᐸᒃᓯᒪᔪᑦ  

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ  

ᒫᑎᐅ ᕼᐋᒻᑉ, ᐊᐅᓚᑦᑎᔨ, ᑎᑎᕋᐅᔭᕐᓂᕐᒧᑦ ᐊᒻᒪᓗ ᓴᓇᔨᒃᑯᑦ  

ᐋᑯᑐᕆᐊ ᓯᐱᑦᓱ, ᑐᓴᐅᒪᖃᑦᑕᐅᑎᓕᕆᔨᒃᑯᑦ  

ᔩᓂ ᐃᓯᒪᐃᓕ, ᑐᓵᔨᒻᒪᕆᒃ/ᑐᑭᓕᐅᕆᔨᒻᒪᕆᒃ  

ᔨᐊᓯ ᐊᔮᔨ, ᐸᕐᓇᑎᕆᓂᕐᒧᑦ ᖃᐅᔨᒪᔨᑕᖅ  

ᑕᒥ ᐆᕐᓐᑦ-ᑎᐅᕋᓐ, ᐃᑲᔪᖅᑎ  

 
ᐊᓯᖏᑦ ᐅᐸᒃᓯᒪᔪᑦ  

ᒫᑦ ᕕᐅᓪᑭᓐᔅ, Big Racks 

ᕋᓱᓪ ᓯᔅᓕᑦ  

ᑎᓃᔅ ᕼᐊᑦᓯᖕ  

ᓯᑏᕙᓐ ᓚᐃᑎᓐ  

ᒪᐃᑯ ᑖᒪᔅ  

 
ᒪᐃᔭ ᕆᐊᑦᕘᓐ ᐱᒋᐊᖅᑎᑦᑎᓚᐅᖅᐳᖅ ᑲᑎᒪᓂᕐᒥᒃ 6-ᒧᐊᖅᑎᓪᓗᒍ ᐅᓐᓄᒃᑯᑦ, ᐃᓕᑕᖅᓯᓪᓗᓂ ᖃᐃᓯᒪᔪᓂᒃ 

ᐊᒻᒪᓗ ᐅᖃᑦᑐᓂ ᑖᒃᑯᐊ ᐃᖅᑲᓇᐃᔭᖅᑏᑦ ᑲᔪᓯᓂᐊᕐᒪᑕ ᐃᓄᓐᓂᒃ ᑐᓴᕋᓱᐊᕐᓗᑎᒃ ᐸᕐᓇᐅᑎᐅᑉ 

ᐋᖅᑭᒋᐊᕈᑎᐅᓄᑦ 855 ᐊᒻᒪᓗ ᓄᓇᐅᑉ ᑭᓪᓕᓕᐅᕐᓂᕐᒧᑦ ᐋᖅᑭᒋᐊᕈᑎᐊᓄᑦ 856.  

 

ᒥᔅᑕ ᐊᔮᔨ ᐅᖃᑦᑐᓂ ᐅᖃᐅᓯᖃᕐᓂᐊᕐᕋᒥ ᐱᕙᓪᓕᐊᓂᐅᑉ ᒥᒃᓵᓄᑦ ᐊᒻᒪᓗ ᓱᒻᒪᑦ ᐋᖅᑭᒋᐊᕆᐊᖃᒻᒪᖔᑕ 

ᒪᓕᒐᕋᓛᑦ; ᓇᐃᑦᑐᒥᒃ ᖃᓄᐃᓕᐅᖅᓯᒪᓂᖅ ᑖᒃᓱᒧᖓ ᐱᓕᕆᐊᕐᖑᔪᒧᑦ ᐊᒻᒪᓗ ᓱᒻᒪᑦ ᑐᒡᓕᐊᓂᒃ ᐃᓄᓐᓂᒃ 

ᑐᓴᕋᓱᒋᐊᖃᒻᒪᖔᑕ; ᐊᒻᒪᓗ ᑭᖑᓪᓕᖅᐹᒥ ᓇᓗᓇᐃᖅᓯᑎᒃ ᓇᓗᓇᐃᖅᑕᐅᓯᒪᔪᑦ ᐊᓯᔾᔨᕈᑎᓂᒃ 

ᐋᖅᑭᒋᐊᕈᑎᓄᑦ ᓴᖅᑭᖅᑕᐅᓂᐅᓴᔪᓄᑦ.  

 
ᓄᓇᓕᐸᐅᔭᒃᑯᑦ ᐱᓚᐅᕐᒪᑕ ᐸᕐᓇᐅᑎᑐᐃᓐᓇᕐᒧᑦ ᐋᖅᑭᒋᐊᕈᑎᐅᔪᒪᔪᒥᒃ ᐊᒻᒪᓗ ᓄᓇᒥᒃ ᑭᓪᓕᓕᐅᕐᓂᕐᒧᑦ 

ᐋᖅᑭᒋᐊᕈᑎᐅᔪᒪᔪᒥᒃ ᑭᓪᓕᓕᐅᖅᑕᐅᑲᓐᓂᕐᓗᑎᒃ ᑕᓪᓕᒪᑦ ᓄᓇᐃᑦ ᑕᐅᓇᓂ ᓯᔾᔭᖅᐸᓯᕐᒥ. ᑖᒃᑯᐊ ᓄᓇᐃᑦ ᒫᓐᓇᐅᔪᖅ 



ᓇᔪᖅᑕᐅᔪᑦ ᐱᖓᓱᓄᑦ ᐊᖏᕐᕋᕆᔭᐅᔪᓄᑦ ᐃᓪᓗᓄᑦ ᐊᒻᒪᓗ ᑖᓐᓇ Big Racks ᓂᕆᕕᐊ.  ᑐᒃᓯᕋᖅᑐᖅ 

ᐊᑐᖅᑐᐊᖅᑎᐅᔪᖅ ᑖᒃᑯᓄᖓ ᑕᓪᓕᒪᓄᑦ ᓄᓇᓄᑦ ᐱᑦᔪᑕᐅᔪᑦ ᐋᖅᑭᒋᐊᕈᑎᐅᓇᓱᐊᖅᑐᓄᑦ.  

 
ᑖᓐᓇ ᑐᒃᓯᕋᖅᑐᖅ ᐲᖅᓯᒍᒪᔪᖅ ᒫᓐᓇᐅᔪᖅ ᐃᓪᓗᓕᒃ ᑕᒫᓂ ᓄᓇᓂ ᐊᒻᒪᓗ ᐋᖅᑭᒋᐊᖅᑕᐅᓗᓂ ᓄᓇᖓ ᓂᕆᕕᐅᑉ 

ᐊᒻᒪᓗ ᑎᑭᓴᐃᕕᒃ ᐃᓪᓗᖁᑎᖓ. ᑖᓐᓇ ᓂᕆᕕᒃ ᐊᖏᓂᖅᓴᐅᓕᕋᔭᖅᑐᖅ ᒪᓐᓇᐅᔪᖅ ᓂᕆᕕᖓᑎᑐᑦ Big Racks 

ᐊᒻᒪᓗ ᐱᓇᓱᐊᕈᒪᔪᑦ ᐃᒥᕋᓚᒃᕕᖃᓕᕐᓗᓂ/ᐅᑕᖅᑭᕕᒻᒥᒃ ᐃᓚᓕᐅᔾᔭᐅᓗᓂ ᓂᕆᕕᒻᒧᑦ.  

 
ᓇᓗᓇᐃᖅᑕᐅᓚᐅᕐᒪᑦ ᐱᒋᐊᓕᕋᑖᖅᑎᓪᓗᒍ ᐋᖅᑭᒋᐊᕆᐊᖃᓐᓂᐊᕐᓂᖓᓂᒃ ᐸᕐᓇᐅᑎᑐᐃᓐᓇᖅ ᐲᖅᑕᐅᓂᐊᖅᐸᑦ 

ᓯᔾᔭᖓᓂ ᓄᓇᖓ ᖃᓕᕆᓐᓂᖓ ᐊᒻᒪᓗ ᐊᖅᑭᒋᐊᖅᑕᐅᔭᕆᐊᖃᓐᓂᐊᖅᑐᓂ ᓄᓇᐅᑉ ᑭᓪᓕᓕᐅᖅᑕᐅᓂᖓᓄᑦ 

ᑲᒪᒋᓂᐊᕐᓗᒍ ᐳᖅᑐᓂᖓ ᐃᓪᓘᑉ ᓴᓇᔭᐅᔪᒪᔪᖅ, ᐊᑐᕆᐊᒥᑦ ᐅᖓᓯᓐᓂᖓ, ᐊᒻᒪᓗ ᐊᑐᖅᑕᐅᓂᖓᓄᑦ ᐃᓪᓗ. 

ᐋᖅᑭᒋᐊᖅᑕᐅᓂᐊᕐᓂᖓᓄᑦ, ᐃᓪᓗᓕᐅᕐᓂᕐᒧᑦ ᐱᔪᓐᓇᐅᑎᑖᕈᑎ ᐃᓱᒪᒋᔭᐅᖏᑦᑐᖅ ᒫᓐᓇᐅᔪᖅ. ᑕᒪᓐᓇ ᐱᓕᕆᓂᐅᔪᖅ 

ᓯᕗᓂᐊᒎᓐᓂᐊᖅᑐᖅ ᐃᓪᓗᓕᐅᕐᓂᕐᒧᑦ ᐱᔪᓐᓇᐅᑎᑖᕋᓱᐊᕈᑎᐅᑉ ᑕᒪᑐᒥᖓ ᐱᓕᕆᐊᖃᕐᓂᐊᖅᑐᖅ ᐱᓕᕆᐊᕐᖑᔪᒪᔪᒥᒃ.   

 
ᑐᒃᓯᕋᐅᑎ ᐋᖅᑭᒋᐊᖅᑕᐅᓚᐅᖅᑐᖅ ᐊᒥᓱᐊᖅᑎᖅᑐᓂ ᓯᕗᓂᐊᒍᑦ ᐃᓄᓐᓂᒃ ᑐᓴᕋᓱᓐᓂᐅᑉ ᓯᑎᐱᕆ 12, 2017-ᒥ.   

 
ᓯᑎᐱᕆ 12, 2017 ᐃᓄᓐᓄᑦ ᑐᓴᕋᓱᐊᕐᓂᖅ ᓇᒻᒪ 1 

ᐱᖓᓱᑦ ᓄᓇᖃᑦᑎᐅᔪᑦ ᐃᓱᒫᓘᑎᒥᓂᒃ ᐅᖃᐅᓯᖃᓚᐅᖅᑐᖅ ᐋᖅᑭᒋᐊᕈᑎᐅᑉ ᒥᒃᓵᓄᑦ ᐊᒻᒪᓗ ᑐᒃᓯᕋᐅᑎᐅᑉ:  

 ᓂᐹᕿᓂᖅ 

 ᓂᕆᕕᐅᑉ ᐃᑲᕐᕋᖏᑦ ᒪᑐᐃᖓᓂᖓᓄᑦ  

 ᓄᓇᓯᐅᑎᑦ ᐃᖏᕐᕋᖃᑦᑕᖅᑐᑦ ᑕᒪᐅᓇ ᕗᕆᐊᑦ ᑰᒪᓐ ᐊᖅᑯᑎᐊᒍᑦ  

 ᐊᒃᑐᐃᓂᖓ ᓱᓪᓗᓕᓐᓂᒃ  

 ᐊᒃᑐᐃᓂᖓ ᐃᓪᓗᖃᕝᕕᐅᔪᓂᑦ  

 
ᓯᑎᐱᕆ 25, 2017 ᐅᓂᒃᑳᑦ ᑲᑎᒪᔨᕋᓛᑐᐃᓐᓇᕐᓄᑦ 

ᐃᖅᑲᓇᐃᔭᖅᑏᑦ ᐅᖃᐅᓯᖃᓚᐅᖅᑐᑦ ᓇᓖᕌᕈᑎᔅᓴᓂᒃ ᑲᑎᒪᔨᕋᓛᑐᐃᓐᓇᕐᓄᑦ ᐃᓚᓕᐅᔾᔨᓂᕐᒧᑦ 

ᑭᓪᓕᒋᔭᐅᓂᐊᖅᑐᓂᒃ ᐋᖅᑭᒋᐊᕈᑎᓄᑦ ᐃᓚᓕᐅᑎᓪᓗᒋᑦ: 

 ᑭᓪᓕᒋᔭᐅᔪᑦ ᐃᓄᑑᓗᓂ ᐃᒥᕋᓚᒃᕕᒃ  

 ᑭᓪᓕᒋᔭᐅᔪᓐᓇᖅᑐᑦ ᐃᑲᕐᕋᖏᓐᓄᑦ ᐱᑦᔪᑎᖃᓪᓗᑎᒃ ᓂᐸᕿᓂᓄᕐᒥᒃ. ᓂᐹᕿᓂᕐᒧᑦ 

ᒪᓕᒐᕋᓛᑦ ᓂᐱᖃᖏᕝᕕᐅᔪᑦ (11:00 ᐅᓐᓄᓴᒃᑯᑦ 7:00-ᒧᑦ ᐅᓪᓛᒃᑯᑦ) 

 ᑭᓪᓕᒋᔭᐅᔪᑦ ᐊᖏᓂᖓᓄᑦ, ᓇᓃᓐᓂᖓᓄᑦ ᐊᒻᒪᓗ ᐃᑲᕐᕋᖏᑦ ᓯᓚᒥ ᐃᒃᓯᕚᕐᓗᓂ  

 ᑭᓪᓕᒋᔭᐅᔪᑦ ᓇᑎᖓᑕ ᐊᖏᓂᖓᓄᑦ ᐊᔪᓐᖏᑎᑕᐅᔪᑦ ᓂᕆᕕᓐᓄᑦ ᑎᑭᓴᐃᕕᐅᔪᓐᓇᖅᑐᓄᑦ  

 
ᐊᒃᑑᕙ 10, 2017 ᑲᑎᒪᔩᑦ ᑲᑎᒪᓂᖓ  

ᑲᑎᒪᔩᑦ ᑎᓕᓯᓚᐅᖅᑐᑦ ᐱᓕᕆᕝᕕᒻᒥᒃ ᐋᖅᑭᒃᓯᖁᔨᓪᓗᑎᒃ ᐊᒻᒪᓗ ᓴᖅᑭᖅᑕᐅᓗᓂ ᖃᐅᔨᔾᔪᑎ ᐊᐃᑉᐹᓂᒃ ᑐᓴᕋᓱᐊᕐᓂᕐᒧᑦ 

ᐱᑦᔪᑎᖃᓪᓗᑎᒃ ᑭᓪᓕᒋᔭᐅᔪᓐᓇᖅᑐᓂᒃ ᐃᓚᓕᐅᔾᔭᐅᔭᕆᐊᓖᑦ ᓄᓇᒥᒃ ᑭᓪᓕᓕᐅᕐᓂᕐᒧᑦ ᑎᑎᕋᖅᓯᒪᔪᖏᓐᓄᑦ.  

 

ᑎᓯᐱᕆ 2017 – ᐅᓪᓗᒥᐅᔪᖅ ᑐᒃᓯᕋᐅᑦ 

ᐊᒥᓱᑲᓪᓚᓂᒃ ᐊᓯᔾᔩᓚᐅᖅᑐᑦ ᑐᒃᓯᕋᐅᑎᐅᔪᒥᒃ ᑎᓯᐱᕆᒥ ᐊᒻᒪᓗ ᓄᑖᖅ ᐋᖅᑭᒋᐊᕈᑏᑦ ᐸᕐᓇᑕᐅᓪᓗᑎᒃ. 

ᐊᓯᔾᔨᕈᑎᐅᓗᐊᓐᖑᐊᖅᑐᑦ ᐋᖅᑭᒋᐊᖅᓯᓂᕐᒧᑦ ᒪᓕᒐᕋᓛᒥᒃ ᐅᑯᐊᖑᕗᑦ:  

 ᖁᓕᕇᒃ – ᐃᓪᓗ ᐳᖅᑐᓂᖃᕈᓂᓇᕋᔭᖅᑐᖅ ᒪᕐᕉᓐᓂᒃ ᖁᓕᕇᓕᓖᓐᓂᒃ  

 ᒥᑭᓪᓕᒋᐊᕐᓗᒍ ᐊᑐᕆᐊᒥᒃ ᐅᖓᓯᓐᓂᖓ - ᐃᓪᓗ ᐃᓕᔭᐅᔪᓐᓇᖅᑐᖅ 3 ᒨᑕ ᐊᑐᕆᐊᖓᓂᒃ 

ᕗᕆᐊᑦ ᑯᒪ 6-ᖑᖏᖔᕐᓗᓂ ᒦᑕ  

 ᐃᒥᖅᕕᑐᐃᓐᓇᐅᓂᐊᕐᓗᓂ ᐃᓪᓗᑕᖃᖏᓪᓗᓂ - ᓂᕆᕕᒃ ᐊᒻᒪᓗ ᐃᒥᖅᕕᐅᓂᐊᖅᑐᒥᒃ ᐃᓪᓗᒥᒃ 

ᐲᖅᑕᐅᓯᒪᔪᖃᑦᑐᖅ ᐊᖏᖅᑕᐅᓯᒪᓪᓗᓂ ᐅᕝᕙᓘᓐᑦ  ᒪᓕᒐᖃᑦᑎᑕᐅᓂᒃᑯᑦ ᐊᑐᖅᑕᐅᓗᓂ. ᓄᑖᒥᒃ 



ᑐᑭᑖᕈᑎᒥᒃ ᐃᓚᓕᐅᔾᔨᓯᒪᓕᖅᑐᑦ ᑭᓪᓕᖃᑦᑎᑦᑎᓂᐊᖅᑐᒥᒃ ᐃᒥᕋᓚᒃᕕᒻᒥᒃ ᐱᖃᓯᐅᑎᓯᒪᖁᓪᓗᒍ 

ᐃᓗᐊᓂ ᓂᕆᕕᐅᑉ.  

 ᓯᓚᒦᑦᑐᑦ – ᓇᓃᓐᓂᖓ ᐊᒻᒪᓗ ᓴᓇᔭᐅᒪᓂᖓ ᓯᒪᒥ ᓯᒡᒐᓕᐊᖅᑐᖅᕕᐅᑉ ᐊᒻᒪᓗ ᐃᒃᓯᕚᖅᕖᑦ 

ᑭᓪᓕᓕᐅᖅᑕᐅᓯᒪᔪᑦ ᐊᒻᒪᓗ ᓴᓇᔭᐅᒪᓂᖓ ᐃᓱᒪᒋᔭᖃᕆᐊᓕᒃ ᓂᐹᕿᑦᑕᐃᓕᒪᓂᕐᒧᑦ 

ᐊᒃᑐᐃᓂᖃᒪᒻᒪᓂᐊᖏᒻᒪᑦ ᐃᓪᓗᖃᑦᑎᐅᔪᓂᒃ  

 ᓂᕆᕖᑦ ᐊᒻᒪᓗ ᑎᑭᓴᐃᕖᑦ- ᐊᖏᓂᖓ ᓂᕆᕕᐅᑉ ᐊᒻᒪᓗ ᑎᑭᓴᐃᕕᐅᑉ ᐊᓐᓂᔾᔨᓂᐊᕐᓗᓂ 

ᐊᖏᓂᖃᕈᓐᓇᖅᑐᖅ 600 m2  

 ᐃᓘᓂᓐᓇᖓᑎᒍᑦ ᓇᑎᐊ - ᑭᓪᓕᓕᐅᖅᑕᐅᓯᒪᖏᑦᑐᖅ, ᐱᕕᖃᑦᑎᑦᑎᔪᒪᓪᓗᑎᒃ 

ᖁᓕᕇᒍᔪᓐᓇᕐᓂᖓᓂᒃ ᐱᓕᕆᕝᕕᐅᓂᐊᕐᓗᓂ ᐅᕝᕙᓘᓐᓃᑦ ᐊᖏᕐᕋᔅᓴᐅᓂᐊᕐᓗᓂ  

 
ᐋᖅᑭᒋᐊᕈᑎᑦ ᓴᖅᑭᖅᑕᐅᔪᑦ ᑕᕝᕙᓂ ᐱᕕᖃᑦᑎᑦᑎᕗᑦ ᐊᓯᔾᔨᕈᑎᓂᒃ ᑐᒃᓯᕋᐅᑎᒧᑦ ᐊᒻᒪᓗ ᑭᓪᓕᒋᐅᓂᐊᖅᑐᑦ 

ᓇᓗᓇᐃᖅᑕᐅᓯᒪᔪᑦ.  

 
ᒪᐃᔭ ᕆᐊᑦᕘᓂᓐ ᐊᐱᕆᓚᐅᖅᐳᖅ ᐊᐱᖅᑯᑎᑕᖃᒻᒪᖔᑦ ᐅᕝᕙᓘᓐᓃᑦ ᐅᖃᐅᓯᒃᓴᖅᑕᖃᒻᒪᖔᑦ ᓯᕗᓪᓕᖅᐹᒥᑦ 

ᐸᕐᓇᐅᑎᑐᐃᓐᓇᕐᒧᑦ ᐋᖅᑭᒋᐊᕈᑕᐅᔪᓄᑦ ᓇᒻᒪ 855 ᐊᒻᒪᓗ ᓄᓇᒥᒃ ᑭᓪᓕᓕᐅᕐᓂᕐᒧᑦ ᐋᖅᑭᒋᐊᕈᑎ ᓇᒻᒪ 856. 

 
ᒥᔅᑕ ᓯᑎᕙᓐ ᓚᐃᑎᓐ ᐅᖃᑦᑐᓂ ᑕᒫᓂ ᐃᓪᓗᖃᖅᓯᒪᓕᕋᒥ ᕗᕆᐊᑦ ᑰᒪᓐ ᐊᖅᑯᑎᐊᓂ ᐊᕐᕌᒎᓄᑦ 7-ᐸᓄᑦ. 

ᐅᓂᒃᑳᓚᐅᖅᑐᖅ ᑕᐃᑲᓂ ᓯᕗᓪᓕᕐᒥ ᐃᓄᓐᓂᒃ ᑐᓴᕋᓱᐊᕐᓂᖃᑦᑎᓪᓗᒋᑦ ᐊᒻᒪᓗ ᑕᐃᒃᓱᒪᓂ ᐊᒥᓲᓚᐅᖅᑐᑦ 

ᐃᓱᒫᓘᑏᑦ ᓴᖅᑭᖅᑕᐅᔪᑦ. ᒥᔅᑕ ᓚᐃᑎᓐ ᐃᓱᒪᖃᓚᐅᖏᑦᑐᖅ ᒥᑭᓪᓕᒋᐊᖅᑕᐅᒻᒪᖔᑦ ᑐᒃᓯᕋᐅᑎᒥ, ᑭᓯᐊᓂ 

ᐅᓄᖅᓯᒋᐊᖅᑑᔮᖔᖅᑐᑎᒃ. ᐱᑕᖃᓕᕐᒪᑦ ᐊᖏᓂᖅᓴᒥᒃ, ᖃᓂᕐᓂᖅᓴᐅᓪᓗᓂ ᐃᓪᓗ ᐊᒻᒪᓗ ᓂᕆᖃᑦᑕᕋᔭᖅᑐᑎᒃ 

ᐃᒥᕐᓗᑎᒃ. ᐅᖃᑦᑐᓂ ᐃᓲᒫᓘᑎᖃᒻᒪᑕ ᓴᓂᓪᓕᕆᑦ ᓄᓇᐅᑉ ᑭᓪᓕᖓᓄᑦ, ᓂᐸᕿᓂᕐᒥᒃ, ᐊᒻᒪᓗ 

ᐊᒃᑐᐃᑲᒻᒪᓐᓂᕆᓂᐊᖅᑕᖓᓂᒃ ᐋᖅᑭᐹᓪᓕᖅᑕᐅᓯᒪᖏᑦᑐᓂ. ᐃᓱᒪᓪᓗᓂ ᐋᖅᑭᒋᐊᖅᓯᒪᔪᖅᑕᖃᖏᒻᒪᑦ 

ᐊᒃᑐᐃᓂᖃᑲᒻᒪᓐᓂᐅᔪᓂᒃ ᑕᐃᒪᓐᖓᓂᒃ ᐃᓄᓐᓂᒃ ᑐᓴᕋᓱᒃᑐᖃᓚᐅᖅᑎᓪᓗᒍ. ᑲᑎᒪᔩᑦ ᓇᓗᓇᐃᖅᓯᓯᒪᒻᒪᑕ 

ᑲᑎᒪᓂᐅᓯᒪᔪᓂ ᐋᖅᑭᒋᐊᖅᓯᔪᒪᒐᒥᒃ ᑖᒃᓱᒥᖓ ᐸᕐᓇᐅᑎᑐᐃᓐᓇᕐᒥᒃ, ᑭᓯᐊᓂ ᖃᖓᒃᑯᑦ ᐱᓕᕆᐊᕐᖑᒐᔭᕐᒪᖔᑦ 

ᐋᖅᑭᒃᑕᐅᓯᒪᓕᖅᑐᓂ. ᐸᕐᓇᒃᓯᒪᔪᖃᖏᑦᑐᖅ ᓇᓗᓇᐃᖅᓯᒪᔪᒥᒃ ᑮᓇᐅᔭᓕᐅᕋᓱᐊᖅᕕᐅᓂᐊᖅᑐᒥᒃ. 

ᐅᓂᒃᑳᖅᑐᖃᑦᑎᓪᓗᒍ ᓄᑕᒧᑦ ᑐᔪᕐᒥᕕᒃᓴᒧᑦ ᐅᑮᕕᒻᒨᕆᐊᑉ ᐊᑐᕆᐊᖓᓂ ᐅᖃᑦᑐᖃᓚᐅᖅᑐᖅ ᑕᑉᐸᓐᓇ 

ᐅᑮᕕᑐᖃᐅᑉ ᐊᑐᕆᐊᖓ ᓴᓇᔭᐅᒋᐊᑦᑎᐊᕐᓂᐊᕐᒪᑦ ᓄᑖᖑᖅᑎᑕᐅᓗᓂ ᐱᓕᕆᕝᕕᒃᓴᐅᓗᓂ. ᒫᓐᓇᐅᔪᖅ ᐸᕐᓇᐅᑎᒥ 

ᑕᑉᐸᓐᓇ ᐱᓕᕆᕝᕕᒃᓴᐅᔪᖅ ᐱᖃᓯᐅᑎᓯᒪᓂᐊᓚᐅᕐᕋᓗᐊᕐᒪᑦ ᐃᓪᓗᖃᓐᓂᐅᔪᒥ. ᑐᒃᓯᕋᐅᑎ ᑕᕝᕗᖓᓪᓚᑦᑖᖅ 

ᓱᓕᑎᑦᑎᖏᒻᒪᑦ ᐋᖅᑭᒃᑕᐅᓂᕆᓚᐅᖅᑕᖓᓂᒃ ᓯᔾᔭᖓ ᓄᓇᓖᑦ ᖄᖓ ᐋᖅᑭᒃᑕᐅᓚᐅᕐᒪᑦ, ᐊᖏᓂᖓᒍᑦ, 

ᐱᓕᕆᓂᕐᒧᑦ, ᐊᑐᖅᑕᐅᓂᖓᓄᑦ, ᐊᒻᒪᓗ ᒪᓕᓐᖏᒻᒪᑦ ᐸᕐᓈᖑᓚᐅᖅᑐᒥᒃ ᑕᐃᒃᓱᒧᖓ ᓄᓇᒧᑦ.  

 
ᑲᑎᒪᔨ ᑖᐱᓐ ᐅᖃᓚᐅᖅᑐᖅ ᑕᐃᓐᓇ ᐸᕐᓇᐅᑎᑐᐃᓐᓇᖅ ᐅᓪᓗᒥᒨᖓᓕᖅᑎᑕᐅᔭᕆᐊᖃᖏᑦᑐᖅ ᑭᖑᓪᓕᖅᐹᒥᒃ 

ᓄᑖᓐᖑᕆᐊᖅᑕᐅᓚᐅᕐᒪᑦ 2010-ᒥ. ᐅᖃᑦᑐᓂ ᑕᒪᕐᒥᒃ ᐊᖓᔪᖅᑳᖃᕝᕕᐅᔪᑦ ᑲᓇᑕᒥ ᐃᒥᕋᓚᒃᕕᖃᒻᒪᑕ ᐊᒻᒪᓗ 

ᓂᕆᕕᓐᓂᒃ ᓄᓇᓖᑦ ᕿᑎᐊᓂ. ᓂᕆᕕᒃᑕᖃᒃᑲᓐᓂᕆᐊᖃᒻᒪᑦ ᐃᖃᓗᓐᓂ, ᐊᒻᒪᓗ ᐱᑕᖃᑦᑎᑦᑎᓇᓱᐊᖅᑐ  ᓂᕆᕕᓐᓂᒃ. 

ᐊᓯᖏᓐᓂ ᓄᓇᓕᐅᔪᓂ ᑲᓇᑕᒥ, ᓄᓇᓖᑦ ᕿᑎᐊᓂ ᐋᖅᑭᒃᑕᐅᓯᒪᓲᖑᒻᒪᑦ ᓂᕆᕕᓐᓄᑦ ᐊᒻᒪᓗ ᐃᒥᕋᓚᒃᕕᓐᓄᑦ.   

 
ᒥᔅᑕ ᓚᐃᑎᓐ ᐊᖏᖅᑐᓂ ᑕᒪᒃᑯᐊ ᓄᓇᓖᑦ ᕿᑎᖏᑦ ᐃᓂᒋᔭᐅᓲᖑᒻᒪᑕ ᐃᒥᕋᓚᒃᕕᓐᓄᑦ. ᓯᔾᔭᖓ ᓄᓇᖓ 

ᓄᓇᓖᑦ ᕿᑎᐊᓃᖏᒻᒪᑦ. ᐃᓱᒪᖃᑦᑐᓂ ᑖᓐᓇ ᐸᕐᓇᒍᑎᑐᐃᓐᓇᖅ ᑕᑯᓇᒃᑕᐅᔭᕆᐊᓕᒃ ᐊᒻᒪᓗ 

ᐱᓕᕆᕝᕕᐅᔪᓄᑦ ᐋᖅᑭᒃᑕᐅᓗᓂ ᐊᖏᖅᑕᐅᖏᖔᕐᓗᑎᒃ ᐊᖅᑭᒃᑕᐅᑲᐃᓂᓇᖅᑐᓄᑦ ᐋᖅᑭᒋᐊᕈᑎᓄᑦ.  

 
ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᒥᔅᑕ ᓚᐃᑎᓐ ᖃᓄᑎᒋ ᐃᖃᓗᓐᓂᒥᐅᑕᐅᓕᕐᒪᖔᑦ, ᐊᒻᒪᓗ ᒥᔅᑕ  

ᓚᐃᑎᓂᓐ ᑐᓴᖅᑎᑦᑎᓚᐅᖅᑐᖅ ᐃᖃᓗᓐᓂᒥᐅᑕᐅᓕᕋᒥ 1999-ᒥᓂᑦ  ᑕᒫᓃᖏᓐᓇᖏᒃᑲᓗᐊᖅᑐᓂ ᐊᒻᒪᓗ 

ᓯᔾᔭᒥᐅᑕᐅᖏᓐᓇᖅᑐᓂ ᐊᕐᕌᒍᓄᑦ 7-ᐸᓄᑦ.  

 
ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᓱᕈᓯᖅᑕᖃᒻᒪᖔᑦ ᑕᒫᓂ ᓄᓇᒋᔭᐅᔪᒥ ᐅᓪᓗᒃᑯᑦ ᐊᒻᒪᓗ ᐅᓐᓄᒃᑯᑦ.  



 
ᒥᔅᑕ ᓚᐃᑎᓐ ᑐᓴᖅᑎᑦᑎᓚᐅᖅᑐᖅ ᐊᑦᔨᒌᖏᑦᑐᒥᒃ ᐅᑭᓕᓐᓄᑦ ᓱᕈᓯᕐᓄᑦ ᐊᒻᒪᓗ ᐱᓐᖑᐊᖅᕕᒃᑕᖃᑦᑐᓂ 

ᐊᑭᐊᓂ Big Racks. 

 
ᒥᔅ ᑎᓃᔅ ᕼᐊᑦᓯᖕ ᐅᖃᑦᑐᓂ ᑕᒫᓂ ᕗᕆᐊᑦ ᑰᒪᓐ ᐊᑐᕆᐊᖓᓂᒃ ᐃᓪᓗᖃᖅᓯᒪᓕᕋᒥ 20 ᐊᕐᕌᒍᓄᑦ. 

ᓂᐅᕕᓚᐅᖅᓯᒪᔪᖅ ᐊᖏᕐᕋᒥᒃ ᓴᐃᓕᔪᒦᒍᒪᓪᓗᓂ ᐊᒻᒪᓗ ᓂᐹᕿᕈᓘᔭᓐᖏᑦᑐᒥ. ᑕᐃᒪᓐᖓᓂᒃ Big Racks 

ᒪᑐᐃᓚᐅᖅᓯᒪᒻᒪᑦ ᐊᑦᔨᒋᖏᑦᑎᐊᓕᖅᑕᖓ, ᓯᐃᓕᔪᑯᓗᒍᓐᓪᓃᖅᑐᖅ. ᐃᓱᒪᖃᑦᑐᓂ ᑖᒃᑯᐊ ᑲᑎᒪᔩᑦ 

ᑕᑯᓇᒋᐊᖃᑦᑐᑦ ᓄᓇᒥᒃ ᑭᓪᓕᓕᐅᕐᓂᕐᒧᑦ ᒪᓕᒐᕋᓛᒥᓂᑦ ᐊᒻᒪᓗ ᐸᕐᓇᐅᑎᑐᐃᓐᓇᕐᒥᓂᒃ ᐊᒻᒪᓗ 

ᐱᖃᓯᐅᔾᔨᓗᑎᒃ ᐃᓪᓗᖃᑦᑎᐅᔪᓂᒃ ᐃᑲᔪᖅᑕᐅᓂᐊᕐᒪᑕ ᐊᒻᒪᓗ ᖃᓄᖅ ᐃᓱᒪᖃᒻᒪᖔᑕ ᑐᓴᕐᓂᐊᕐᒪᑕ. 

ᐅᑉᐱᕈᓱᓐᖏᑦᑐᖅ ᑕᐅᑐᓐᖑᐊᖅᑕᖃᒻᒪᖔᑕ ᓄᓇᓕᐸᐅᔭᒥ.  

 
ᒪᐃᔭ ᕆᐊᑦᕘᓐ ᐅᖃᑦᑐᓂ ᑖᒃᑯᐊ ᑲᑎᒪᔩᑦ ᐊᖏᖅᓯᒪᒻᒪᑕ ᓯᕗᓪᓕᐅᔾᔨᔪᒪᓪᓗᑎᒃ ᐸᕐᓇᐅᑎᑐᐃᓐᓇᕐᒥᒃ ᑕᒫᓂ ᐊᕐᕌᒍᒥ.  

 

ᒥᔅᑕ ᕋᓱᓪ ᓯᔅᓕᑦ ᑐᓴᖅᑎᑎᓪᓗᓂ ᐃᓪᓗᖃᕋᒥ 788-ᒥ, ᐊᑭᑦᑎᐊᖓᓂ Big Racks. ᑕᐃᒪᓐᖓᓂᒃ ᒪᑐᐃᓚᐅᖅᓯᒪᒻᒪᑦ 

Big Racks, ᐊᒻᒪᓗ ᐅᑭᐅᒃᑯᑦ ᐃᒃᑮᓇᖅᑎᐊᓘᑎᓪᓗᒍ, ᒥᔅᑕ ᓯᔅᓕᑦ ᐊᑲᐅᖏᓕᐅᕈᑎᖃᖃᑦᑕᖅᓯᒪᔪᖅ ᓱᓪᓗᓕᒃᑯᑦ. 

ᐅᖃᑦᑐᓂ ᐊᒥᓱᐊᖅᑎᖅᑐᓂ ᓴᓗᒻᒪᔅᓴᐃᓯᒪᔪᖅ ᓱᓪᓗᓕᒃᒥᑦ ᐊᒻᒪᓗ ᐃᓪᓗᒦᖏᑦᑐᖅ ᐊᑲᐅᖏᓕᐅᕈᑎ, ᐊᑐᕆᐊᒦᑦᑐᖅ 

ᐃᓱᐊᓂ ᓱᓪᓗᓕᐊᓘᑉ. ᖁᐊᖅᓯᒪᖏᑦᑐᖅ, ᑭᓱᒧᒃᑎᐊᖅ ᓯᒥᒃᓯᒪᔪᖅ ᐃᓱᐊᓂ ᐊᑐᕆᐊᑉ ᐊᒻᒪᓗ ᐅᑎᖅᐸᑦᑐᓂ ᐃᓪᓗᒧᑦ. 

ᐃᓱᒫᓗᒃᑐᖅ ᑖᓐᓇ ᓱᓪᓗᓕᐊᓗᒃ ᐊᔪᕐᓂᐊᖅᑐᖅ ᐊᑐᖅᑕᐅᓂᖅᓴᐅᓕᕈᓂ.  

 
ᒪᐃᔭ ᕆᐊᑦᕘᓐ ᐊᐱᕆᓪᓗᓂ ᒥᔅᑕ ᓯᔅᓕᑦᒥᑦ ᑖᓐᓇ ᐊᐅᓚᑦᑎᔨᖓ ᓴᓇᔪᓕᕆᔨᒃᑯᑦ ᖃᐅᔨᒪᒻᒪᖔᑦ 

ᐊᑲᐅᖏᓕᐅᕈᑎᒥᒃ ᓱᓪᓗᓕᒃᒧᑦ.  

 
ᒥᔅᑕ ᒥᔅᓕᑦ ᐅᖃᐅᔾᔨᓪᓗᓂ ᑕᒪᓐᓇ ᐅᖃᐅᓯᕆᓯᒪᔭᕋᓗᐊᖓ ᓄᓇᓕᐸᐅᔭᒃᑯᓐᓄᑦ ᐃᓱᒪᖃᓕᕋᒥ ᑖᓐᓇ ᓱᓪᓗᓕᒃ 

ᓯᒥᑦᑐᖅ ᐊᑐᕆᐊᒃᑯᑦ. ᐃᖅᑲᓇᐃᔭᖅᑏᑦ ᑕᑯᓇᒋᐊᓚᐅᖅᓯᒪᔪᑦ ᐊᒻᒪᓗ ᐅᖃᐅᔾᔭᐅᓪᓗᓂ ᓯᒥᒃᓯᒪᖏᓐᓂᕋᐃᓪᓗᑎᒃ 

ᐊᒻᒪᓗ ᐃᓪᓗᖓᓅᖓᓚᐅᖅᓯᒪᔪᖅ ᓱᓪᓗᓕᒃ. ᐊᑲᐅᖏᓕᐅᕈᑎᖃᓕᕋᐃᒐᒥ ᑕᒪᓐᓇ ᓱᓪᓗᓕᒃ ᓴᓗᒻᒪᓴᖅᐸᑦᑕᖓ 

ᑕᐃᑯᖓ ᓱᓪᓗᓕᖃᕝᕕᓪᓗᐊᑕᖓᓄᑦ ᐊᒻᒪᓗ ᓯᒥᑦᑎᓯᒪᔪᖅ ᐃᓯᕆᐊᖓᓃᑦᑐᓂ ᑖᒃᓱᒪ ᑭᓈᓗᒃᑕᐅᑎᐅᑉ ᐊᒃᑐᐊᓂᖓᒍᑦ 

ᓱᓪᓗᓕᖓᓄᑦ. ᒥᔅᑕ ᓯᔅᓕᑦ ᐅᖃᑦᑐᓂ ᑕᐃᑲᓕ ᐃᓪᓗᖃᖅᓯᒪᓕᕋᒥ ᐊᕐᕌᒍᓄᑦ 30-ᓄᑦ ᐊᒻᒪᓗ ᓱᓪᓗᓕᒃ 

ᐋᖅᑭᒃᑕᐅᓚᐅᖅᓯᒪᔪᖅ 7 – 8 ᐊᕐᕌᒍᓚᐅᖅᑐᓂ ᐊᒻᒪᓗ ᐊᑲᐅᖏᓕᐅᕈᑎᖃᓕᓚᐅᖃᒥ ᑭᓯᐊᓂ 1.5 ᐊᕐᕌᒎᓚᐅᖅᑐᓂ, 

ᐊᒻᒪᓗ ᓂᓪᓚᓱᒃᑎᓪᓗᒍᓗ ᑭᓯᐊᓂ.  

 
ᑲᑎᒪᔨ ᒪᑦᓴᔨ ᐊᐱᕆᓪᓗᓂ ᑖᒃᑯᐊ Big Racks-ᑯᑦ ᐅᖃᖃᑎᖃᖅᓯᒪᒻᒪᖔᑕ ᓴᓂᓪᓕᒻᒥᓂᒃ ᑕᒪᑐᒪ ᒥᒃᓵᓄᑦ 

ᐃᓱᒫᓘᑎᒋᔭᐅᔪᒧᑦ.   

 
ᑲᑎᒪᔨ ᐊᑯᒪᓕᒃ ᐅᖃᑦᑐᓂ ᑭᓈᓗᒃᒧᑦ ᓯᒥᑦᑕᖃᑦᑕᕐᓂᖅ ᐅᑭᐅᒃᑯᑦ ᑭᓯᐊᓂᐅᓲᖑᒻᒪᑦ ᐊᒻᒪᓗ ᐊᐱᕆᓪᓗᓂ 

ᑕᐃᒪᐃᖃᑦᑕᕐᒪᖔᑦ ᐊᓯᐊᑎᒍᑦ ᐃᓗᐊᓂ ᐊᕐᕌᒎᑉ.  

 

ᒥᔅᑕ ᓯᔅᓕᑦ ᑐᓴᖅᑎᑎᓪᓗᓂ ᐊᑲᐅᖏᓕᐅᕈᑎᖃᓚᐅᖏᓐᓇᒥ ᑭᓈᓗᒃᑕᐅᑦ ᓯᒥᖃᑦᑕᕐᓂᖓᓄᑦ ᐊᐅᔭᐅᑎᓪᓗᒍ, 

ᑕᐃᒪᐃᖃᑦᑕᕐᒪᑦ ᐃᒃᑮᓇᖅᓯᒐᐃᒻᒪᑦ ᐅᑭᐅᒃᑯᑦ ᐊᒻᒪᓗ ᑕᐃᒪᓐᖓᓂᒃ ᑭᓯᐊᓂ ᒪᑐᐃᕐᓚᐅᖅᓯᒪᒻᒪᑦ Big 

Racks.  ᐅᖃᕆᐊᖅᑲᓂᖅᑐᓂ ᐊᑲᐅᖏᓕᐅᕈᑎᖓ ᐃᓱᐊᓃᑦᑐᖅ ᓱᓪᓗᓕᐅᑉ ᐊᓂᐊᕕᓪᓗᐊᑕᐅᕙᑦᑐᒃᑯᑦ 

ᐊᒻᒪᓗ ᐊᒃᑐᐊᓂᕆᔭᖓᒍᑦ.  

ᑲᑎᒪᔨ ᐸᐹᑦᓯ ᐅᖃᑦᑐᓂ ᐅᖅᓱᖅ ᒥᑭᑦᑎᒍᓐᓇᒥᒻᒪᑦ ᓱᓪᓗᓕᒥᒃ, ᐊᒻᒪᓗ ᓱᕋᑦᑎᕆᔪᓐᓇᖅᑐᓂ ᓱᓪᓗᓕᓐᓂᒃ. 

ᐃᓱᒪᖃᑦᑐᖅ ᑕᒪᒃᑯᐊ ᓂᕆᕖᑦ ᐊᒻᒪᓗ ᐃᓄᐃᑦ ᐅᖅᓱᒥᓂᕐᓂᒃ ᑲᑎᖅᓱᐃᖃᑦᑕᕆᐊᓕᐅᒐᓗᐊᑦ 

ᑯᕕᔭᐅᖃᑦᑕᓂᐊᖅᑐᓂᒃ ᐊᑕᐅᓯᕐᒥ ᐊᒻᒪᓗ ᓄᓇᓕᐸᐅᔭᒃᑯᑦ ᐃᒋᑦᑎᓗᑎᒃ ᑕᒪᒃᑯᓂᖓ.  

 



ᒥᔅᑕ ᕕᐅᓪᑭᓐᔅ ᐅᖃᑦᑐᓂ ᐅᖃᖃᑎᖃᓚᐅᕋᒥᑕᐃᒪ ᓴᓂᓪᓕᒻᒥᓂᒃ ᐊᑲᐅᖏᓕᐅᕈᑎᐅᑉ ᒥᒃᓵᓄᑦ ᑲᑎᒪᔩᑦ 

ᑲᑎᒪᑎᓪᓗᒋᑦ; ᐊᓯᐊᑎᒍᑦ ᐅᖃᓪᓚᖃᑎᖃᓚᐅᖏᑦᑐᖅ. ᐅᑉᐱᕈᓱᒃᑐᖅ ᑭᐅᓚᐅᕋᒥ ᐊᐱᖅᑯᑎᓂᒃ ᐊᒻᒪᓗ 

ᐃᓱᒫᓘᑎᓂᒃ ᑕᐃᓐᓇ ᓄᑖᖅ ᐃᓪᓗ ᓴᓇᔭᐅᑉᐸᑦ ᐃᖅᑲᓇᐃᔭᖅᑎᓄᑦ ᐃᓪᓗᒋᔭᐅᓂᐊᖅᑑᑉ ᓇᓃᓐᓂᖓ 

ᑕᐃᑲᓃᔾᔮᕈᓐᓃᕐᒪᑦ ᐃᓱᒫᓗᓇᔾᔮᕈᓐᓃᖅᑐᓂᓗ ᐃᖅᑲᓇᐃᔭᖅᑎᓄᑦ ᒪᑐᓯᒪᓕᖅᑎᓪᓗᒍ ᐅᕝᕙᓘᓐᓃᑦ 

ᐹᑎᖅᑐᓄᑦ. ᖃᐅᔨᒪᖏᑦᑐᖅ ᓱᒻᒪᑦ ᐊᑲᐅᖏᓕᐅᕈᑎᑕᖃᒻᒪᖔᑦ ᓱᓪᓗᓕᒃᑯᑦ, ᐊᒻᒪᓗ ᐅᖃᑦᑐᓂ ᒪᕐᕉᒻᒪᑎᒃ 

ᐊᓯᖏᒃ ᐃᓪᓘᒃ ᑕᐅᓇᓂ ᐊᒻᒪᓗ ᐊᓯᖏᓐᓂᒃ ᐃᓱᒫᓘᑎᑕᖃᓚᐅᖏᑦᑐᓂ.  

 
ᑲᑎᒪᔨ ᒪᑦᓴᔨ ᐃᓱᒪᖃᑦᑐᓂ ᐃᑲᔫᑎᖃᕋᔭᕆᐊᖓᓂᒃ ᑖᓐᓇ ᒥᔅᑕ ᕕᐅᓪᑭᓐᔅ ᐃᓅᖃᑎᖃᑦᑎᐊᕐᕋᓱᐊᕈᓂ 

ᓴᓂᓪᓕᒻᒥᓂᑦ ᐊᒻᒪᓗ ᐱᓕᕆᖃᑎᒋᓗᓂᒋᑦ ᐃᓱᒫᓘᑎᐅᔪᑦ ᐱᑕᖃᕈᓐᓃᐹᓪᓕᓂᐊᕐᒪᑕ ᐃᓪᓗᖃᑦᑎᐅᔪᓄᑦ.  

 
ᑲᑎᒪᔨ ᓯᐊᐳᑦ ᐅᖃᑦᑐᓂ ᐊᖏᓂᖅᐹᖑᔪᖅ ᐅᖃᓐᓂᓪᓗᒍᑎᐅᓚᐅᖅᑐᖅ ᑐᓴᖅᓯᒪᔭᖓ ᑕᒪᑐᒧᖓ 

ᐃᖅᑲᓇᐃᔭᖅᑎᓄᑦ ᐃᓪᓗᖃᑦᑎᑦᑎᓂᕐᒧᑦ. ᑕᒪᓐᓇ ᐅᖃᐅᓯᐅᒐᔪᓐᓂᖅᓴᐅᔮᖅᑐᖅ. ᐊᐱᕆᓪᓗᓂ ᖃᓄᖅ ᑖᓐᓇ 

ᑐᒃᓯᕌᖑᓯᒪᔪᖅ ᐊᓯᔾᔩᓂᐊᕐᒪᖔᑦ ᑕᒪᑐᒥᖓ, ᐊᒻᒪᓗ ᐱᓕᕆᓂᖃᓐᓂᐊᖅᐹ ᐃᖅᑲᓇᐃᔭᖅᑎᓄᑦ 

ᐃᓪᓗᖃᑦᑎᑦᑎᓂᕐᒧᑦ ᐃᓱᒫᓘᑕᐅᔪᓂᒃ ᐊᒻᒪᓗ ᐊᑲᐅᒃᓴᖏᒍᑎᐅᔪᓂᒃ ᓴᓂᓪᓕᖏᓐᓄᑦ.  

 
ᒥᔅᑕ ᕕᐅᓪᑭᓐᔅ ᑐᓴᖅᑎᑎᓪᓗᓂ ᑖᒃᑯᐊ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᑦ ᑕᒫᓃᔾᔮᕈᓐᓃᕐᒪᑕ ᓇᔪᖅᑕᐅᔪᓂ, 

ᑕᒪᓂᓇᓕ ᐃᓱᒫᓘᑎᐅᔪᖅ ᐱᑕᖃᕈᓐᓃᖅᑐᖅ. ᓴᓂᓪᓕᒋᔭᐅᔪᓂᓪᓕ ᐱᖃᓯᐅᔾᔨᓂᖅ, ᐊᕐᕌᒎᑕᒫᑦ ᑲᓇᑕᐅᑉ 

ᐅᓪᓗᖓᓂ ᐹᐱᑭᐅᑉᐸᒻᒪᑕ ᐊᒻᒪᓗ ᑭᒃᑯᑐᐃᓐᓇᑦᑎᐊᓂᒃ ᐃᓅᖃᑎᖃᕈᓐᓇᐸᑦᑐᑦ ᓴᓂᓪᓕᖏᓐᓂᒃ. ᐃᓱᒪᓪᓗᓂ 

ᑕᒪᒃᑯᐊ ᐃᓄᓐᓂᒃ ᖃᐅᔨᒃᑲᐃᔾᔪᑎᑦ ᐊᓯᐊᓅᖅᑕᐅᓯᒪᔫᒥᕙᓪᓗᑎᒃ ᐅᓄᕐᓂᖅᓴᐃᑦ ᐃᓄᐃᑦ 

ᖃᐅᔨᒪᖃᑦᑕᓂᐊᕐᒪᑕ ᑲᑎᒪᑎᑦᑎᓂᐅᔪᓂᒃ. ᐅᖃᑦᑐᓂ ᑖᒃᑯᐊᓴᐃᓐᓈᒃ ᒪᕐᕉᒃ ᐊᑐᖅᑐᐊᖅᑎᐅᔫᒃ 

ᖃᐃᓚᐅᕐᒪᑎᒃ ᐊᑦᔨᖓᓂᒃ ᐃᓱᒫᓘᑎᖃᑦᑐᑎᒃ, ᐊᒻᒪᓗ ᓱᓕ ᑕᐃᒫᒃᓴᐃᓐᓇᖅ ᑭᐅᔭᐅᒻᒥᔪᖅ. ᓱᓪᓗᓕᒃ 

ᖃᐅᔨᓴᖅᑕᐅᔭᕆᐊᖃᕋᔭᖅᑐᖅ ᓄᓇᓕᐸᐅᔭᒃᑯᓐᓂᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ ᐃᓪᓗᖃᑦᑎᑦᑎᓂᖅ 

ᐱᑦᔪᑕᐅᔾᔮᕈᓐᓃᖅᑐᖅ ᑕᐃᑲᓃᔾᔮᕈᓐᓃᕐᒪᑦ. ᒥᔅᑕ ᕕᐅᓪᑭᓐᔅ ᑐᓴᖅᓯᒪᖏᑦᑐᖅ ᐊᓯᖏᓐᓂᒃ ᐊᑲᐅᒋᔭᐅᖏᑦᑐᓂᒃ 

ᐊᓯᖏᓂᑦ.   

 
ᑲᑎᒪᔨ ᐊᑯᒪᓕᒃ ᐅᖃᑦᑐᓂ ᐊᑦᔨᒌᖏᑦᑑᒻᒪᑕ ᐃᓕᖅᑯᓯᕆᔭᐅᔪᑦ ᐃᖃᓗᓐᓂ ᐊᒻᒪᓗ ᐃᓱᒪᓪᓗᓂ ᑖᒃᑯᐊ 

ᐊᑦᔨᒌᖏᑦᑐᑦ ᐃᓕᖅᑯᓯᓖᑦ ᐱᓕᕆᖃᑎᒌᒍᓐᓇᖅᑐᑦ ᐊᒻᒪᓗ ᖃᐅᔨᕚᓪᓕᖃᑎᒌᓪᓗᑎᒃ. 

ᖁᔭᓐᓇᒦᖅᑕᐅᓚᐅᖅᑐᑦ ᓂᕿᓄᑦ ᐊᒻᒪᓗ ᐱᔨᑦᑎᖃᑦᑕᕐᓂᖏᓐᓄᑦ ᐃᓘᓐᓇᖏᓐᓄᑦ ᖁᕕᐊᒋᔭᐅᕙᑦᑐᑎᒃ. 

ᒪᑐᐃᓚᐅᖅᑎᓪᓗᒍ ᕕᐊᑖᖅᕕᒃ ᐊᒻᒪᓗ ᕙᐃᓂᓂᒃ ᐃᓚᖏᑦ ᑮᓇᐅᔭᓕᐅᕋᓱᐊᖅᑎᐅᔪᑦ 

ᐅᐸᑦᑕᐅᖏᓐᓂᖅᓴᐅᕚᓪᓕᓕᕐᒪᑕ ᐃᒥᕆᐊᖅᑐᖃᑦᑕᖅᑐᓄᑦ. ᐊᐱᕆᓪᓗᓂ ᑖᓐᓇ ᓂᕆᕕᒃ 

ᐅᐸᑦᑕᐅᑦᑎᐊᖃᑦᑕᕐᓂᐊᕐᕋᓗᐊᕐᒪᖔᑦ ᐃᒥᕆᐊᖅᑐᖅᑐᓄᑦ. ᐊᐱᕆᓪᓗᓂᓗ ᐃᓄᓐᓂᒃ 

ᐃᖅᑲᓇᐃᔭᖅᑎᖃᓐᓂᐊᕐᒪᖔᑦ, ᒪᓕᒃᑐᒋᑦ ᓄᓇᑖᕈᑎᓄᑦ ᐊᖏᖃᑎᒌᒎᑎᑦ ᒐᕙᒪᒃᑯᑦ ᒪᓕᒐᕋᓛᖃᒻᒪᑕ 

ᐊᑐᖅᑕᐅᔭᕆᐊᓕᓐᓂᒃ ᑮᓇᐅᔭᓕᐅᕋᓱᐊᖅᑎᓄᑦ ᐅᕝᕙᓘᓐᓃᑦ ᐱᓕᕆᕝᕕᓐᓄᑦ ᐃᖅᑲᓇᐃᔭᖅᑎᑖᕐᓗᑎᒃ 

ᐃᓄᓐᓂᒃ ᓄᓇᖃᑦᑎᐅᔪᓂᒃ.  

 
ᒥᔅᑕ ᕕᐅᓪᑭᓐᔅ ᐅᖃᑦᑐᓂ ᒫᓐᓇᐅᔪᖅ ᐃᒥᐊᓗᒻᒥᒃ ᐱᑎᑦᑎᖃᑦᑕᖏᑦᑐᑦ, ᐊᒻᒪᓗ ᓂᕆᐅᒋᔭᐅᖏᑦᑐᓂ ᖃᐃᖃᑦᑕᖅᑐᑦ 

ᐅᕝᕙᓘᓐᓃᑦ ᑮᓇᐅᔭᓕᐊᖑᕙᑦᑐᑦ ᔭᒐᐃᔭᐅᓂᐊᕐᕆᐊᖏᓐᓂᒃ ᓄᑖᓐᖑᕆᐊᖅᑕᐅᑉᐸᑦ ᓄᑖᖑᓂᖅᓴᖅ ᐃᓪᓗ. 

ᐅᖃᐅᔾᔨᓪᓗᓂ ᐃᓄᐃᑦ ᓄᓇᖃᑦᑎᐅᔪᑦ ᐃᖅᑲᓇᐃᔭᖅᑎᑖᖑᒐᔭᖅᑐᑦ ᐊᑲᐅᓂᖅᓴᐅᖃᑦᑕᕐᒪᑦ 

ᐃᖅᑲᓇᐃᔭᖅᑎᖃᕆᐊᔅᓴᖅ ᓄᓇᓕᓐᓂᑦ ᐱᑦᔪᑎᒋᓪᓗᒍ ᐊᒥᓱᑦ ᓄᓇᖃᑦᑎᐅᒻᒪᑕ ᐃᖃᓗᓐᓂ ᐊᒻᒪᓗ ᐃᖅᑲᓇᐃᔭᖅᑎᑦ 

ᐃᓪᓗᖃᑦᑎᑕᐅᔾᔮᖏᑦᑐᑎᒃ. ᓇᓗᓇᐃᖅᓯᓪᓗᓂ ᑕᒪᓂ ᓄᓇᖃᖅᓯᒪᓕᕋᒥ ᐊᕐᕌᒍᓄᑦ ᖁᓕᓄᑦ ᐊᒻᒪᓗ 

ᓇᒻᒥᓂᖁᑎᖃᖏᑦᑐᓂ ᓯᓚᑖᓂ ᓄᓇᕗᑦ, ᑭᓱᓕᒫᑦ ᐱᓕᕆᐊᕐᕆᓯᒪᔭᖏᑦ ᑕᕝᕙᓂ ᓄᓇᓕᓐᓂ ᐱᓇᓱᒃᓯᒪᔭᖏᑦ, 

ᓄᓇᕗᑦᒧᑦ. ᐅᖃᑦᑐᓂ ᐊᒃᓱᕈᖅᓯᒪᑦᑎᐊᕐᕋᓱᐊᕋᒥ ᑮᓇᐅᔭᓕᐅᖅᑎᐅᓇᓱᐊᖅᑐᓂ ᐊᒻᒪᓗ ᐊᖏᓪᓕᕚᓪᓕᑎᑦᑎᓗᓂ 

ᐃᖅᑲᓇᐃᔮᒃᓴᓂᒃ ᓴᖅᑮᔪᓐᓇᕐᓗᓂ ᐊᒻᒪᓗ ᐃᑲᔪᕐᓂᖃᑦᑐᓂᒃ ᑮᓇᐅᔭᓕᐅᕋᓱᐊᕐᓂᕐᒧᑦ. ᑐᑭᓯᐅᒪᔪᖅ ᐃᓚᖏᑦ ᐃᓄᐃᑦ 

ᑕᒫᓂ ᓄᓇᖃᖅᓯᒪᔪᑦ ᐅᖓᑖᓄᑦ 20 ᐊᕐᕌᒍᑦ, ᑭᓯᐊᓂ ᑭᓱᑐᐃᓐᓇᐃᑦ ᐊᓯᔾᔨᖃᑦᑕᕐᒪᑕ ᐊᒻᒪᓗ ᐃᓚᖏᑦ 

ᐊᓯᔾᔨᖅᑕᐅᔪᒪᔪᑦ ᐱᔭᕆᐊᑐᓪᓗᑎᒃ. ᐊᓯᔾᔨᖃᑦᑕᕆᐊᓖᑦ; ᑕᐃᒪᐃᓕᖓᑐᐃᓐᓇᕈᓐᓇᖏᓐᓇᑦᑕ ᐃᓅᓯᓕᒫᖅ. 



ᐃᓪᓗᖃᕆᐊᖃᑦᑐᒍᑦ ᐊᒻᒪᓗ ᑕᐃᒪᓐᓇ ᐃᓚᖏᑦ ᐱᓕᕆᕝᕖᑦ ᐃᓪᓗᐃᑦ ᐃᖅᑲᓇᐃᔭᖅᑎᒥᓄᑦ ᐃᓪᓗᖃᑦᑎᑦᑎᖃᑦᑕᖅᐳᑦ 

ᐊᓪᓚᒡᕕᖃᑦᑎᑦᑎᖔᖏᑦᑐᑎᒃ ᖁᓛᓂ ᓇᔪᖅᑕᖏᑕ. ᐃᒻᒪᖃᖃᐃ ᐃᓪᓗᖃᕝᕕᒃᓴᖅ ᐃᓚᒋᐊᖅᑕᐅᓂᖓ ᑕᑉᐹᓂ Road 

to Nowhere ᓄᖑᑎᕆᕚᓪᓕᓂᐊᖅᑐᖅ ᐃᓪᓗᖃᑦᑎᑦᑎᓂᕐᒧᑦ ᐃᓱᒫᓘᑎᐅᔪᓂᒃ. ᐅᖃᑦᑐᓂ ᑭᓇᑐᐃᓐᓇᕐᒥᒃ 

ᐊᓂᑎᑦᑎᖏᑦᑐᖅ, ᐊᒻᒪᓗ ᐃᓪᓗᖃᕆᐊᖃᓐᓂᕐᒥᒃ ᓴᖅᑮᑎᑦᑎᕚᓪᓕᕋᓱᐊᖏᑦᑐᖅ, ᐃᖅᑲᓇᐃᔭᖅᑎᒥᓂᒃ 

ᐊᓯᐊᓅᖅᑎᑦᑎᔪᖅ.  ᐃᖏᕐᕋᑦᑎᐊᕐᓂᖅᓴᐅᓕᖅᐸᑦ ᓇᒻᒥᓂᖁᑎᖓ, ᐱᒻᒪᕆᐅᓂᖏᑦ ᓴᓂᐊᓃᑦᑐᑦ ᐱᖁᑎᑦ ᐊᒻᒪᓗ 

ᐃᓪᓗᐃᑦ ᐅᓄᖅᓯᕚᓪᓕᓲᑦ. ᓇᓗᓇᐃᖅᓯᓪᓗᓂ ᐊᑐᖅᑐᐊᕐᓂᖅ ᐱᑕᖃᑉᐸᒌᖅᑐᓂᒃ ᐱᓕᕆᕝᕕᐅᔪᑦ ᐱᖁᑎᖏᓐᓂᒃ 

ᐊᑐᐃᓐᓇᕋᔅᓴᐅᖃᑦᑕᖏᒻᒥᒻᒪᑦ.  

 
ᑲᑎᒪᔨ ᐊᑯᒪᓕᒃ ᐊᐱᕆᓪᓗᓂ ᖃᑦᑎᐅᒻᒪᖔᑕ ᐃᓄᐃᑦ ᐃᖅᑲᓇᐃᔭᖅᑏᑦ, ᐊᒻᒪᓗ ᒥᔅᑕ ᕕᐅᓪᑭᓐᔅ 

ᐅᖃᐅᔾᔨᓪᓗᓂ 6-ᖑᔪᑦ ᐅᕝᕙᓘᓐᓃᑦ 7 ᐃᓄᐃᑦ ᐃᖅᑲᓇᐃᔭᖅᑐᑦ ᐊᒻᒪᓗ ᑲᑎᑦᑐᑎᒃ 13 ᐃᖅᑲᓇᐃᔭᖅᑏᑦ.  

 
ᑲᑎᒪᔨ ᑖᐱᓐ ᐅᖃᑦᑐᓂ ᑖᒃᑯᐊ ᐸᕐᓇᐅᑎᑦ ᐊᓯᔾᔨᖅᓯᒪᔪᒻᒪᕆᐅᓕᕐᒪᒪᑕ ᐊᕐᕌᒎᓚᐅᖅᑐᓂ. ᐋᖅᑭᒋᐊᕈᑎᔅᓴᓂᒃ 

ᓴᖅᑮᓯᒪᔪᖃᑦᑐᖅ ᑖᒃᓱᒧᖓ ᖁᓕᕇᓕᒻᒧᑦ, ᐊᑐᕆᐊᒥᒃ ᐅᖓᓯᓐᓂᖓ ᐃᓚᒋᐊᖅᑕᐅᓯᒪᓪᓗᓂ, ᐃᒥᕋᓚᒃᕕᐅᓂᐊᓚᐅᖅᑐᖅ 

ᑖᓐᓇᑑᓗᓂ ᐊᒻᒪᓗ ᒫᓐᓇ ᐊᑕᐅᓯᐅᖏᑦᑐᒨᖓᓕᖅᑐᖅ, ᑭᓂᓕᖃᑦᑎᑕᐅᑐᐃᓐᓇᕆᐊᖃᑦᑐᓂ ᐃᑲᕐᕋᖏᑦ ᐊᒻᒪᓗ ᓯᓚᒥ. 

ᐊᐱᕆᔪᖅ ᓇᓗᓇᐃᖅᓯᕕᐅᔪᒪᓪᓗᓂ ᖃᓄᓪᓚᑦᑖᖅ ᑐᒃᓯᕋᖅᓯᒪᒻᒪᖔᑕ ᒫᓐᓇᐅᔪᖅ.  

 
ᒥᔅᑕ ᕕᐅᓪᑭᓐᔅ ᑐᓴᖅᑎᑦᑎᕗᑦ ᑖᓐᓇ ᐸᕐᓇᐅᑦ ᐊᑕᐅᓯᕐᒥᒃ ᐃᓪᓗ ᓂᕆᕕᒃ ᐊᒻᒪᓗ ᐃᒥᕋᓚᒃᕕᐅᓗᓂ ᐊᒻᒪᓗ 

ᐸᕐᓇᐅᑎᑕᖃᖏᑦᑐᖅ ᓴᓇᓂᐊᕐᓗᑎᒃ ᖁᓕᕇᒥᒃ ᒫᓐᓇᐅᔪᖅ. ᖁᓛᓃᑦᑐᖅ ᑕᑯᒃᓴᐅᑎᑕᐅᔪᖅ ᐸᕐᓇᐅᑎᒥ, ᐱᓪᓗᒍ 

ᐅᖃᐅᔾᔭᐅᓚᐅᕋᒥ ᑕᑯᒃᓴᐅᑎᑕᐅᖁᔭᐅᓪᓗᓂ ᓯᕗᓂᒃᑎᓐᓂᒃ ᐃᓱᒪᔅᓴᖅᓯᐅᕈᑎᔅᓴᐅᓂᐊᕐᒪᑦ. ᐊᑐᕆᐊᒥᑦ ᐅᖓᓯᓐᓂᖓ 

3 ᒦᑕ ᒪᓕᒋᐊᖃᓲᖅ ᐃᓘᓐᓇᖏᓐᓄᑦ ᐊᓯᖏᓐᓄᑦ ᓄᓇᓄᑦ ᐊᒻᒪᓗ ᐃᓪᓗᓄᑦ ᓄᓇᓕᓐᓂ. ᓴᓇᓂᐅᓂᐊᖅᑐᖅ 

ᕿᒥᕐᕈᔭᐅᓚᐅᖅᑐᖅ ᑖᒃᑯᓇᓐᖓᑦ ᐸᕐᓇᐃᓂᕐᒧᑦ ᐱᓕᕆᕝᕕᑯᑦ ᖃᐅᔨᒪᔨᑕᖏᓐᓄᑦ ᐊᒻᒪᓗ ᐃᓱᒪᖃᓚᐅᖅᑐᑦ 

ᓈᒻᒪᒃᑲᔭᕆᐊᖓᓂᒃ ᐊᑐᓕᖁᔨᔾᔪᑎᐅᓗᓂ. ᑖᒃᑯᐊ ᑭᓪᓕᒋᔭᐅᔪᑦ ᐱᕕᖃᑦᑎᑎᓐᖏᑦᑐᑦ ᓯᓚᑖᓂ ᐃᒃᓯᕚᖃᑦᑕᕕᒃᓴᒥᒃ − 

ᓲᕐᓗ ᐊᓃᖅᕕᒃ, ᑭᓯᐊᓂ ᓯᕗᕌᓃᑉᐸᑦ ᐃᓪᓘᑉ ᐊᒻᒪᓗ ᓄᓇᓯᐅᑎᓄᑦ ᓄᖅᑲᖓᕕᒃᓴᖅ ᓱᕐᕋᖏᓂᓪᓗᒍ. ᐃᓗᖓᓕ ᓱᓕ 

ᑎᑎᕋᐅᔭᖅᑕᐅᔭᕆᐊᓕᒃ. ᖁᓛᓂ ᐊᓄᕌᖅᕕᖏᑦ ᖄᖓᓃᒃᑲᔭᖅᑐᑦ ᐅᕝᕙᓘᓐᓃᑦ ᓵᓐᖓᓗᓂ ᐱᖁᑎᒋᐅᔪᒧᑦ ᐊᒻᒪᓗ 

ᓵᓐᖓᒐᔭᓐᖏᑦᑐᓂ ᓴᓂᖏᓐᓃᑦᑐᓄᑦ ᐃᓪᓗᓄᑦ. ᑖᓐᓇ ᓂᕆᕕᒃ ᒪᑐᐃᖓᖃᑦᑕᓂᐊᖅᑐᖅ ᐅᓐᓄᒧᑦ ᐊᒻᒪᓗ 

ᓂᕆᕕᐅᓗᓂ ᓂᕿᓪᓚᑦᑖᓄᑦ ᐃᒥᕋᔅᓴᖃᓪᓗᓂ ᐅᓐᓄᓕᒫᒧᑦ.  

 
ᑲᑎᒪᔨ ᐸᐹᑦᓯ ᐅᖃᑦᑐᓂ ᐃᓱᒪᒋᔭᐅᔭᕆᐊᖃᒻᒥᒻᒪᑦ ᐊᑦᑕᓇᐃᖅᓯᒪᓂᖅ ᑕᒪᒃᑯᐊ ᐃᓅᓱᒃᑐᐃᑦ ᑕᐃᑯᓐᖓᖃᑦᑕᕐᒪᑕ 

ᐃᒥᕋᓚᒃᕕᖃᖏᒻᒪᑦ. ᐃᓘᓐᓇᑎᒃ ᓂᕈᕖᑦ ᐃᒥᕋᓚᒃᕕᖃᒻᒪᑕ. ᐱᐅᓂᖅᓴᐅᒐᕙᖅᑐᕐᓕ ᐊᑦᑕᓇᐃᖅᓯᓯᒪᔭᕆᐊᖃᓐᓂᖅ 

ᐱᑦᔪᑎᓪᓗᐊᑕᐅᖏᓐᓇᖅᐸᑦ ᑖᒃᓱᒧᖓ ᐃᓂᓗᒧᑦ. ᐃᓚᖏᑦ ᐃᓪᓗᐃᑦ ᒪᓕᒐᖃᒻᒪᑕ ᐃᒥᐊᓗᖃᕆᐊᖃᖏᑦᑐᑎᒃ 

ᐅᕝᕙᓘᓐᓃᑦ ᐋᖓᔮᓐᓇᖅᑐᓂᒃ. ᖃᓄᐃᒻᒪᓪᓕ ᒥᔅᑕ ᕕᐅᓪᑭᓐᔅ ᐊᓯᔾᔩᔪᒪᕙ ᐃᒥᕋᓚᒃᕕᐅᓕᕐᓗᓂ, ᐃᓱᒪᖃᕋᒥ ᐊᓯᔾᔩᓂᖅ 

ᐃᒥᕋᓚᒃᕕᓐᖑᖅᑎᑦᑎᓗᓂ, ᐃᓱᒪᒋᔭᖓ ᐃᓘᓐᓇᓂ ᑕᐅᑦᑐᖓ ᐊᓯᔾᔩᓂᐊᖅᑐᖅ ᑕᒪᑐᒥᖓ ᓇᔪᖅᑕᐅᔪᒥᒃ. ᐃᓄᐃᑦ 

ᑕᐃᑯᓐᖓᖃᑦᑕᖅᑐᑦ ᐃᒥᐊᓗᖃᖏᒻᒪᑦ. ᐊᐱᕆᓪᓗᓂ ᖃᖓᒃᑯᑦ ᐃᒥᕋᓚᒃᑎᑦᑎᖃᑦᑕᕋᔭᕐᒪᖔᑦ ᐊᒻᒪᓗ ᑭᓇ 

ᐃᒥᕋᓚᒃᑎᑦᑎᖃᑦᑕᕋᔭᖅᐸ.    

 
ᒥᔅᑕ ᓯᔅᓕᑦ ᐃᓱᒫᓘᑎᒥᓂᒃ ᐅᖃᐅᓯᖃᓚᐅᖅᑐᖅ ᑕᐃᓐᓇ ᐱᐊᑖᖅᕕᒃ ᕙᐃᓂᑖᖅᕕᒃ ᒪᑐᒐᐃᑉᐸᑦ ᑖᓐᓇ 

ᓂᕆᕕᒃ ᓱᓕ ᒪᑐᐃᖓᓗᓂ ᐃᓄᓐᓄᑦ ᐃᒥᐊᕈᓐᓇᕐᓗᑎᒃ. ᐅᖃᑦᑐᓂ ᑖᒃᑯᐊ ᑎᓴᒪᐅᔪᑦ ᐃᓪᓗᐃᑦ 

ᓄᑖᓐᖑᕆᐊᖅᑕᐅᑉᐸᑕ ᐅᕝᕙᓘᓐᓅᑦ ᐲᔭᖅᑕᐅᑉᐸᑕ ᒥᔅᑕ ᕕᐅᓪᑭᓐᔅ ᑕᒫᓂ ᐃᓪᓗᖃᔾᔮᕈᓐᓃᕐᒪᑦ, ᐊᒻᒪᓗ 

ᖃᐅᔨᒪᒐᔭᖏᒻᒪᑦ ᐅᕝᕙᓘᓐᓃᑦ ᑐᓯᐅᒪᒍᓐᓃᕐᓗᓂ ᐃᓚᔭᕇᑦ ᖃᓄᐃᑦᑐᒃᑰᓕᕐᒪᖔᑕ.  

ᒥᔅᑕ ᓚᐃᑎᓐ ᐅᖃᕆᐊᖅᑲᓂᖅᑐᓂ ᐃᓱᒫᓘᑎᒥᓂᒃ ᐋᖅᑭᒋᐊᖅᑕᐅᒋᖃᓐᓂᖓᓂᒃ ᐸᕐᓇᐅᑎᑐᐃᓐᓇᐅᑉ 

ᑐᕌᖓᒻᒪᑦ ᐃᓪᓗᖃᑦᑎᐅᔪᓄᑦ ᐊᒻᒪᓗ ᓇᒻᒥᓂᖃᑦᑎᐅᔪᑦ ᓇᓃᓐᓂᖏᓐᓂᒃ. ᐃᓱᒪᓘᑎᖃᑦᑐᓂ ᒥᒃᓵᓄᑦ 

ᐃᖅᑲᓇᐃᔭᖅᑎᓄᑦ ᐃᓪᓗᖃᑦᑎᑦᑎᓂᐅᑉ ᐊᒻᒪᓗ ᓇᓃᒃᑲᓗᐊᖅᐸᑦ ᐃᓪᓗᒋᔭᐅᔪᖅ ᐃᖅᑲᓇᐃᔭᖅᑎᓄᑦ 

ᐱᑕᖃᐃᓐᓇᐅᔭᕐᓂᐊᕐᒪᑦ ᐊᑲᐅᖏᓕᐅᕈᑎᓂᒃ ᐊᑐᖅᑕᐅᓂᖓᓄᑦ.  

 



ᒪᐃᑯ ᑖᒪᔅ ᑐᓴᖅᑎᑎᓪᓗᓂ ᐃᓪᓗᖃᕋᒥ ᓴᓂᐊᓂ ᑖᒃᓱᒪ Big Racks 806.−ᒥ  ᐃᓱᒪᖃᑦᑐᖅ 

ᐸᕝᕕᓵᕆᓂᐅᓚᐅᖅᑐᖅ ᑕᒫᓂ Big Racks ᐱᖁᑎᖓᓂ ᐱᑕᖃᕈᓐᓃᖅᑐᖅ. ᐅᖃᑦᑐᓂ 

ᐊᐅᓚᑦᑎᔪᓐᓇᖏᓐᓇᑦᑕ ᐊᓯᑦᑕ ᐃᓅᑉ ᐃᓕᖅᑯᓯᖓᓂᒃ, ᑭᓯᐊᓂ ᓇᒻᒥᓂᖅ ᐊᐅᓚᒍᓐᓇᕋᑦᑕ. 

ᖃᓄᐃᑦᑐᖃᓕᖅᑎᓪᓗᒍ ᑭᓇᑐᐃᓐᓇᖅ ᐃᖅᑲᒍᓱᖏᒃᑯᓂ ᐱᖁᑎᒋᔭᐅᔪᒥᒃ ᐸᓖᓯᒃᑯᑦ ᐅᖄᓚᕕᐅᓲᑦ 

ᑲᒪᒋᔭᖃᓐᓂᐊᕐᒪᑕ ᖃᓄᐃᑦᑐᖃᑦᑎᓪᓗᒍ ᐊᒻᒪᓗ ᐅᖄᓚᐅᕕᓪᓗᑎᒃ ᐊᓯᖏᑦ ᐃᓄᐃᑦ ᐊᑦᑕᓇᐃᖅᓯᒪᓂᐊᕐᒪᑕ.  

 
ᒪᐃᔭ ᕆᐊᑦᕘᒥ ᐊᐱᕆᓪᓗᓂ ᐊᐱᖅᑯᑎᑕᖃᒻᒪᖔᑦ ᐅᕝᕙᓘᓐᓃᑦ ᐅᖃᐅᓯᒃᓴᓂᒃ ᑐᒡᓕᐊᓂᒃ 

ᐸᕐᓇᐅᑎᑐᐃᓐᓇᐅᑉ ᐋᖅᑭᒋᐊᖅᑕᐅᓂᖓᓄᑦ ᓇᒻᒪ 855 ᐊᒻᒪᓗ ᓄᓇᐅᑉ ᑭᓪᓕᓕᐅᖅᑕᐅᓂᖓᓄᑦ 

ᐋᖅᑭᒋᐊᕈᑦ ᓇᒻᒪ 856. 

 
ᐱᑕᖃᕈᓐᓃᕐᒪᑦ ᐅᖃᐅᓯᒃᓴᓂᒃ ᐅᕝᕙᓘᓐᓃᑦ ᐊᐱᖅᑯᑎᓂᒃ, ᒪᐃᔭ ᕆᐊᑦᕘᒥᓐ ᐊᐱᕆᓚᐅᖅᐳᖅ 

ᐊᐱᖅᑯᑎᑕᖃᒻᒪᖔᑦ ᐅᕝᕙᓘᓐᓃᑦ ᐅᖃᐅᓯᒃᓴᓂᒃ ᐱᖓᔪᐊᓂᑦ ᐊᒻᒪᓗ ᑭᖑᓪᓕᖅᐹᒥᒃ ᑖᒃᓱᒧᖓ 

ᐸᕐᓇᐅᑎᑐᐃᓐᓇᐅᑉ ᐋᖅᑭᒋᐊᕈᑎᖓᓄᑦ ᓇᒻᒪ. 855 ᐊᒻᒪᓗ ᓄᓇᐅᑉ ᑭᓪᓕᓕᐅᖅᑕᐅᓂᖓᓄᑦ ᐋᖅᑭᒋᐊᕈᑦ 

ᓇᒻᒪ 856. 

 
ᐱᑕᖃᕈᓐᓃᕐᒪᑦ ᐅᖃᐅᓯᒃᓴᓂᒃ ᐅᕝᕙᓘᓐᓃᑦ ᐊᐱᖅᑯᑎᓂᒃ ᐃᓄᓐᓂᑦ, ᒪᐃᔭ ᕆᐊᑦᕘᒥᓐ ᓇᓗᓇᐃᖅᓯᕗᖅ 

ᐃᓄᓐᓂᒃ ᑐᓴᕋᓱᐊᕐᓂᖅ ᒪᑐᓂᖓᓂᒃ 7:00−ᒧᐊᖅᑎᓪᓗᒍ ᐅᓐᓄᒃᑯᑦ. 

 

 

 

 
            

     ᒫᑕᓖᓐ ᕆᐊᑦᕘᓐ 

                                    ᒪᐃᔭ 

 

 

 
        

 ᐊᐃᒥ ᐃᐅᓪᔪᔅᒪ  

 ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ 

 

 

 

 

 
ᐊᖏᖅᑕᐅᔪᖅ ᓄᓇᓕᐸᐅᔭᐃᑦ ᑲᑎᒪᔨᖏᓄᑦ ᐅᕙᓂ 12 ᐅᓪᓗᖓᓂ ᔪᓂ, 2018.   


